Cerddoriaeth a fi

Ers fy mhlentyndod, mae cerddoriaeth wedi bod yn rhan annatod o fy mywyd ac un fantais o heneiddio yw’r rhinwedd hwnnw o fedru gweld a gwerthfawrogi pwysigrwydd dylanwadau amrywiol ar fy mywyd. Mewn blwyddyn, mi fyddaf yn ddeugain oed ac erbyn hyn rwy’n gallu gweld rhyw fath o fap cerddorol a diwylliannol sy’n arwain at lle’r ydw i heddiw.

Mae’n bwysig priodi’r elfennau cerddorol a diwylliannol yn fy mhrofiad i oherwydd nid wyf yn gerddor confensiynol. Mae pobl, cymdeithas a chelfyddydau gwahanol, ynghyd â cherddoriaeth yn mowldio’r hyn rwy’n ceisio’i greu. Nid fod hyn yn fodel i unrhyw un arall. I’r gwrthwyneb! Fy nghyngor i fy mhlant yw cael sylfaen cadarn mewn cerddoriaeth a chelfyddyd a defnyddio’r sylfaen hwnnw i adeiladu’r hyn ry’ch chi eisiau’i greu. Bob tro fydda ’i’n meddwl am gordiau, mi fyddaf yn meddwl am y piano gan mai dyma’r offeryn cyntaf i mi chwarae. Sylfaen yw hwn a gafodd ei osod gan fy rhieni drwy fy anfon i wersi piano pan oeddwn yn ifanc!
Ond beth am y map yma?

Fe alla i rannu fy map cerddorol a chreadigol yn dair rhan:

1. Canu’r capel.

2. Canu gwerin.

3. Canu cyfoes.
Dyma blatiau tectonig fy modolaeth a rhywle yn y canol lle mae'r rhain yn cwrdd mae’r llosgfynydd Teifi!

Mae canu capel a’i fath yn rhan anorfod o fywyd Cymro fel fi. Mae i’w glywed yn y capel ei hun, ar feysydd rygbi ac yn wir yn y dafarn. Ni allwch ddianc rhagddo! Rwy’n cofio gweld fy mam-gu yn crio unwaith wrth glywed fy nhad yn canu emyn ‘slawer dydd a minnau’n methu deall bryd hynny pam. Rhai blynyddoedd yn ddiweddarach, rwy’n cofio clywed fy nhad yn canu’r un dôn a theimlo’r un emosiwn a dagrau’n cronni ynof fi. A’r rheswm? Rwy’n credu fod ein hemynau yn naturiol yn emosiynol iawn yn eu melodïau a’u geiriau, ond yr hyn sy’n bwysig yw eu bod yn ddull o fynegiant rhwng pobol a bod y mynegiant hwnnw’n cael ei basio o un genhedlaeth i’r llall. Mae emynau wedi dylanwadu ar fy nghaneuon innau fel ‘Lili’r Nos’ a’r ‘Bachgen yn y Dyn’, ond mewn ffordd sydd ddim yn orfwriadol. Fy niddordeb i yw’r ffordd mae’r elfennau hyn yn fy siapio i heddiw ac yfory.

Mae emynau erbyn hyn felly yn debyg i’n diwylliant gwerin lle mae’r caneuon yn perthyn i’r bobol. Serch hynny, mae yna wahaniaethau. Cefais i fy nghodi gyda llawer iawn o ganu a cherddoriaeth gwerin o’m cwmpas. Roedd fy nhad a mam, Garnon a Linda yng nghanol bwrlwm Gŵyl y Cnapan o’r dechre i’r diwedd, roedd y diweddar Elfed Lewis yn fy nysgu i ganu gwerin a chefais wersi helaeth ar y mandolin gan Deri Smith. Yn nes ymlaen priodais Roisin sydd yn un o deulu’r Clancys yn Iwerddon ac felly roedd y math hwn o gerddoriaeth a diwylliant yn anorfod yn ddylanwad arna i.

Serch hynny, gwibdaith i’r Iwerddon yn haf 1990 a wnaeth i mi werthfawrogi’r diwylliant gwerin mewn ffordd wahanol. Yr haf hwnnw, euthum i ŵyl gerddorol fwyaf Iwerddon sef y Fleadh Ceol yn Sligo ac yno y cefais fy ngwefreiddio. Yng nghwmni pedwar cyfaill o Gymru, treuliwyd pedwar dydd a phedair noson yng nghanol pair berw o ganu a cherddoriaeth a drodd i fod yn ddadeni sicr i mi! Yno sylwais fod y diwylliant hwn yn perthyn i’r bobol. Roedd yn ddiwylliant byw, ifanc, nwydus, emosiynol a safonol ond yn fwy na hyn, roedd yn cynrychioli rhywbeth roeddwn i wedi clywed o enau pobol fel Bob Dylan. Roedd yn cynrychioli rhyw fath o wrth-ddiwylliant neu ‘counter culture’.

Dyma symudiad nad oedd unrhyw sefydliad yn rheoli a dyma sydd wrth wraidd pwysigrwydd diwylliant gwerin. Mae geiriau ac alawon ein caneuon gwerin yn peintio llun tra gwahanol i hanesydd. Dyma lle clywir geiriau o enau’r ffermwr sy’n newynu wrth drin y tir neu lais y glöwr sydd dan orthrwm; “...Mae’r esgid fach yn gwasgu mewn man nas gwyddoch chi.” 

Dyma oedd fy roc a rôl i. Serch hynny, mae artistiaid cyfoes o bob math wedi dylanwadu arna’ i’n fawr a dyma sy’n cwblhau’r map. Roedd sylfaen y diwylliant gwerin/emynol wedi fy arwain at wrando ar fath arbennig o artist cyfoes ac er bod y rhain yn amrywio o ran genre cerddorol, mae 'na linyn cyswllt cryf  rhyngddynt sy’n perthyn i hen arferion ‘Y Cyfarwydd’ yng Nghymru neu’r ‘Seanachai’ yn Iwerddon. Hynny yw, dyma storïwyr y bobol. Dyma’r cantorion gwerin cyfoes:

Meic Stephens, Y Clancys, Y Fureys, Y Dubliners, Shane Mc Gowan, Johnny Cash, George Jones, Joni Mitchell, y Chwiorydd McGarrigle, Tom Waits, Bob Dylan, Tracy Chapman, Neil Young, Huw Chiswell, Randy Newman, Morrissey, Woody Guthrie Leonard Cohen, Rufus Wainright...i enwi ond ychydig!

Rwy’ wedi ceisio ar hyd y daith ( a gobeithio parhau ) i ddarganfod rhyw wirioneddau am fywyd drwy greu cerddoriaeth a chaneuon. Dydw i ddim yn  ystyried fy hun yn gyfansoddwr ond yn hytrach rwy’n dal drych i fy ngorffennol er mwyn creu dyfodol diddorol. Rwyf wedi bod yn hynod freintiedig yn y seiliau a osodwyd i mi gan fy rhieni a’r bobol hael o’m cwmpas. Mae’n fraint cael ceisio llunio rhywbeth newydd o’r stôr eang ac unigryw sydd gennyf fel Cymro. Mae pob dydd yn addysg. Peidied gadael i unrhyw beth, fel y dywed Bob Dylan...  “Get in the way of my education.”
